Cerdded ar y dŵr
Darllen : Mathew 14: 22 – 33

22 Dyma Iesu'n gwneud i'w ddisgyblion fynd yn ôl i'r cwch a chroesi drosodd o'i flaen. 23 Ar ôl iddo anfon y dyrfa adre, aeth i ben mynydd er mwyn cael lle tawel i weddïo. Roedd yno ar ei ben ei hun ac roedd hi'n nosi. 24 Erbyn hynny roedd y cwch yn bell o'r tir, ac yn cael ei daro gan y tonnau am fod y gwynt yn ei erbyn.
Cwestiynau i ysgogi trafodaeth, a chanllawiau ateb.
1. Pam wnaeth Iesu anfon y disgyblion o’i flaen?
Er mwyn iddo allu gweddïo mewn tawelwch.

2. Sut ry’n ni’n gwybod fod Iesu wedi gwario amser hir lan ar y mynydd?
Roedd y disgyblion yn y cwch wedi cael digon o amser i fod yn ‘bell o'r tir.’
3. Be dyn ni’n ddysgu am weddïo o’r darn?
Bod Iesu angen gweddïo ar ei Dad.

Bod gweddïo mewn lle tawel, preifat yn werthfawr. Mae’n anodd gweddïo pan mae na sŵn a symudiadau i dynnu’n sylw ni oddi wrth Dduw. 

Os dyn ni’n gweddïo’n uchel (siarad) mae’n dda i gael preifatrwydd i fod yn gwbl onest hefo Duw.

Does dim rhaid i ni weddïo yn y tŷ bob amser – gallwn weddïo allan ar y mynydd!
24 Erbyn hynny roedd y cwch yn bell o'r tir, ac yn cael ei daro gan y tonnau am fod y gwynt yn ei erbyn.  25 Yna, rywbryd rhwng tri a chwech o'r gloch y bore, aeth Iesu allan atyn nhw, gan gerdded ar y dŵr. 
4. Sut daith oedd y disgyblion yn ei chael?
Taith wael. Taith oedd yn codi ofn arnyn nhw, taith amhleserus.
5. Sut gyrhaeddodd Iesu’r cwch? Beth mae hyn yn ddangos i ni am Iesu?
Cerdded! Mab Duw ydy e – mae ganddo allu tu hwnt i eiriau.
26 Pan welodd y disgyblion e’n cerdded ar y llyn, roedden nhw wedi dychryn am eu bywydau. "Ysbryd ydy e!" medden nhw, gan weiddi mewn ofn. 
27 Ond dyma Iesu'n dweud wrthyn nhw, "Mae’n iawn! Fi ydy e. Peidiwch bod ofn." 
6. Sut oedd y disgyblion yn teimlo a pham?
Roedden nhw’n ofnus ac yn ddryslyd. Roedd y môr yn stormus, roedden nhw’n gwybod eu bod nhw wedi gadael Iesu ar y lan yn gynharach, felly roedden nhw’n ofni’r gwaethaf. Falle eu bod yn meddwl bod Iesu wedi trio eu dilyn ac wedi marw wrth wneud hynny a bod ei ysbryd wedi eu dilyn allan ar y dŵr.

7. Sut fyddech chi’n teimlo yn yr un sefyllfa?
(Rhydd i bawb ei farn!)

8. Beth ddwedodd Iesu wrthyn nhw? Beth mae hyn yn ei ddangos i ni am Ei gymeriad?
Eu cysuro wnaeth Iesu’n syth. Mae hyn yn dangos ei gonsyrn amdanyn nhw. 


28 "Arglwydd, os mai ti sydd yna" meddai Pedr, "gad i mi ddod atat ti ar y dŵr." 
29 "Iawn, tyrd," meddai Iesu. 
Yna camodd Pedr allan o'r cwch a dechrau cerdded ar y dŵr tuag at Iesu. 30 Ond pan welodd mor gryf oedd y gwynt, roedd arno ofn. Dechreuodd suddo, a gwaeddodd allan "Achub fi, Arglwydd!" 
31 Dyma Iesu’n estyn ei law allan a gafael ynddo. "Ble mae dy ffydd di?" meddai wrtho, "Pam wnest ti amau?" 
32 Wrth iddyn nhw ddringo i mewn i'r cwch dyma'r gwynt yn tawelu 33 Dyma’r rhai oedd yn y cwch yn ei addoli, a dweud, "Ti ydy Mab Duw go iawn."

9. Pam dy’ch chi’n meddwl fod Pedr eisiau cerdded ar y dŵr hefyd?
Chwilfrydedd. Fel prawf pellach mai Iesu Grist oedd yno. Cymeriad byrbwyll Pedr. Eisiau bod fel Iesu.
10. Pam wnaeth Pedr ddechrau suddo?
Roedd ganddo ofn.

11. Oedd Iesu’n fodlon gyda agwedd Pedr?
Na – roedd o’n gweld nad oedd gan Pedr ddigon o ffydd ynddo. Roedd gan Pedr fwy o ofn y storm nag o ffydd yng ngallu Mab Duw i reoli’r môr.
12. Pryd wnaeth Iesu achub Pedr? Beth mae hyn yn ei ddangos i ni am gymeriad Iesu?
Yn syth pan alwodd Pedr arno i’w achub. Dydy Iesu ddim yn oedi i achub bobl – yn llythrennol , rhag marw’n gorfforol fel yn achos Pedr, na chwaith yn ysbrydol, pan mae pobl yn gweddïo arno i ddod i mewn i’w bywydau. Mae ei freichiau bob amser yn barod i estyn allan at bobl sydd ei angen.
13. Beth digwyddodd pan ddringodd Iesu i’r cwch?
Tawelodd y storm.

14. Beth dych chi’n feddwl o Iesu ar ôl darllen y darn?
Bod ganddo allu rhyfeddol. Ei fod yn feistr ar y tywydd a’r Cread. Ei fod yn abl i’n hachub ni os dewiswn alw arno ayyb. 

